
　說家傳宋包孝肅事多依托鬼神想此亦傳聞之類〈出忠〉

　〈介傳後記〉

　嘉定州王憲明妻張氏少寡守志是年掃夫墓舟覆嘉

　陵江失其尸丙戌五月五日湧出江上去溺之日已八

　月矣肌髮如生見者驚歎立祠祀之〈紀錄彙編〉

丙戌〈萬曆十四年〉

正月六科查參考成本進覽奉

聖旨著從重處分閣臣申時行等䟽曰竊惟考成之法所

以稽查勘合催督未完自

皇上登極允輔臣居正之請行之十餘年矣初年類參常

一二百件摘參常四五十件俱不過罰治節年奉過　明

旨歷歷可查近年以來伏覩

皇上治尙勵精政先綜覈在外撫按官廪廪奉法不敢怠

荒今次六科本相類參不過四十件摘參止五件則是完

報者多未完者少比于先年不啻倍蓰矣其閒所以不能

盡完之故則請爲

皇上畢陳之如催徵錢粮一節若使地方安静年時收成

及事𥳑民淳賦輕差少州縣錢粮易完官府易催如此而

有拖欠不完者此有司之罪撫按之寬縱也至于水旱災

傷去處及差繁税重疲敝刁頑地方該部以起運錢粮不

肯議蠲有司以庫藏空虛無從措處多加捶楚則無辜就

斃有如近日方復乾以酷被論者過于嚴急則民多逃竄

有如近日劉審問以逼民被論者撫按旣欲爲國則務安

民欲安民則當斟酌緩急以寬有司之罰故錢粮非不徵

當以漸而徵非不肯完勢不能速完也今以錢粮不完重

